
MOZZJONI GĦAL RIŻOLUZZJONI TAL-PARLAMENT EWROPEW

Rapport strateġiku annwali dwar l-implimentazzjoni u u t-twettiq tal-Għanijiet ta' 
Żvilupp Sostenibbli (SDGs)
(2018/2279(INI))

Il-Parlament Ewropew,

– wara li kkunsidra r-riżoluzzjoni tan-Nazzjonijiet Uniti bit-titolu "Nittrasformaw id-
Dinja tagħna: l-Aġenda tal-2030 għall-Iżvilupp Sostenibbli", li ġiet adottata fis-Summit 
tan-NU dwar l-Iżvilupp Sostenibbli fil-25 ta' Settembru 2015 fi New York,

– wara li kkunsidra l-Konvenzjoni Qafas tan-Nazzjonijiet Uniti dwar it-Tibdil fil-Klima 
(UNFCCC), il-Ftehim ta' Pariġi, li ġie adottat fil-21 Konferenza tal-Partijiet (COP21) 
f'Pariġi fit-12 ta' Diċembru 2015 (il-Ftehim ta' Pariġi), u l-Kontributi Maħsuba Stabbiliti 
fil-Livell Nazzjonali (INDCs) tal-UE u l-Istati Membri tagħha, li tressqu fis-
6 ta' Marzu 2015 mil-Latvja u mill-Kummissjoni Ewropea għall-UNFCC,

– wara li kkunsidra t-Tielet Konferenza Internazzjonali dwar il-Finanzjament għall-
Iżvilupp li saret f'Addis Ababa bejn it-13 u s-16 ta' Lulju 2015,

– wara li kkunsidra d-Dikjarazzjoni Konġunta tal-Parlament Ewropew, tal-Kunsill u tal-
Kummissjoni Ewropea tas-7 ta' Ġunju 2017 bit-titolu "Il-Kunsens Ewropew Ġdid għall-
Iżvilupp – "Id-dinja tagħna, id-dinjità tagħna, il-futur tagħna""1,

– wara li kkunsidra l-Programm Ġenerali ta' Azzjoni Ambjentali tal-Unjoni sal-2020 bit-
titolu "Ngħixu tajjeb, fil-limiti tal-pjaneta tagħna"2,

– wara li kkunsidra r-riżoluzzjoni tiegħu tad-19 ta' Mejju 2015 dwar il-Finanzjament 
għall-Iżvilupp3,

– wara li kkunsidra r-riżoluzzjoni tiegħu tat-12 ta' Mejju 2016 dwar is-segwitu u r-rieżami 
tal-Aġenda 20304,

– wara li kkunsidra r-riżoluzzjoni tiegħu tas-7 ta' Ġunju 2016 dwar ir-Rapport 2015 tal-
UE dwar il-Koerenza tal-Politiki għall-Iżvilupp5,

– wara li kkunsidra r-riżoluzzjoni tiegħu tat-22 ta' Novembru 2016 dwar it-titjib tal-
effikaċja tal-kooperazzjoni għall-iżvilupp6,

– wara li kkunsidra l-konklużjonijiet tal-Kunsill tal-20 ta' Ġunju 2017 dwar "It-tweġiba 
tal-UE għall-Aġenda 2030 għall-Iżvilupp Sostenibbli" (10502/17),

                                               
1 ĠU C 210, 30.6.2017, p. 1.
2 Id-Deċiżjoni Nru 1386/2013/UE tal-Parlament Ewropew u tal-Kunsill tal-20 ta' Novembru 2013 (ĠU L 354, 

28.12.2013, p. 171).
3 ĠU C 353, 27.9.2016, p. 2.
4 ĠU C 76, 28.2.2018, p. 45.
5 ĠU C 86, 6.3.2018, p. 2.
6 ĠU C 224, 27.6.2018, p. 36.

– wara li kkunsidra r-riżoluzzjoni tiegħu tas-6 ta' Lulju 2017 dwar azzjoni tal-UE għas-
sostenibbiltà1,

– wara li kkunsidra r-rapport ta' monitoraġġ tal-Eurostat għall-2018 dwar il-progress lejn 
l-Għanijiet ta' Żvilupp Sostenibbli fil-kuntest tal-UE,

– wara li kkunsidra r-riżoluzzjoni tiegħu tal-14 ta' Marzu 2018 dwar is-Semestru 
Ewropew għall-koordinazzjoni tal-politika ekonomika: Stħarriġ Annwali dwar it-
Tkabbir 20182,

– wara li kkunsidra l-opinjoni tal-Kumitat Ekonomiku u Soċjali Ewropew tad-
19 ta' Settembru 2018 bit-titolu "Indikaturi aktar adatti għall-evalwazzjoni tal-SDGs –
il-kontribut tas-soċjetà ċivili",

– wara li kkunsidra l-konklużjonijiet tal-Kunsill Ewropew tat-18 ta' Ottubru 2018 
(EUCO13/18),

– wara li kkunsidra l-kontribut tal-pjattaforma b'diversi partijiet ikkonċernati dwar l-
Għanijiet ta' Żvilupp Sostenibbli għad-Dokument ta' Riflessjoni tal-Kummissjoni bit-
titolu "Lejn Ewropa Sostenibbli sal-2030", li ġie rilaxxat fit-12 ta' Ottubru 2018,

– wara li kkunsidra l-Artikolu 52 tar-Regoli ta' Proċedura tiegħu,

– wara li kkunsidra d-deliberazzjonijiet konġunti tal-Kumitat għall-Iżvilupp u tal-Kumitat 
għall-Ambjent, is-Saħħa Pubblika u s-Sikurezza tal-Ikel skont l-Artikolu 55 tar-Regoli 
ta' Proċedura tiegħu,

– wara li kkunsidra r-rapport tal-Kumitat għall-Iżvilupp u tal-Kumitat għall-Ambjent, is-
Saħħa Pubblika u s-Sikurezza tal-Ikel (A8-0000/2019),

A. billi l-Aġenda 2030 għandha l-potenzjal li tkun trasformattiva u tistabbilixxi għanijiet 
universali, ambizzjużi, komprensivi, indiviżibbli u interkonnessi, bil-għan li jinqered il-
faqar, tiġi miġġielda d-diskriminazzjoni u jiġu promossi l-prosperità, ir-responsabbiltà 
ambjentali, l-inklużjoni soċjali u r-rispett għad-drittijiet tal-bniedem, u jissaħħu l-paċi u 
s-sigurtà; billi dawn l-għanijiet jirrikjedu azzjoni immedjata fid-dawl ta' 
implimentazzjoni sħiħa u effettiva;

B. billi l-Aġenda 2030 hija msejsa fuq il-valuri fundamentali tal-Unjoni tad-demokrazija u 
l-parteċipazzjoni, il-ġustizzja soċjali, is-solidarjetà u s-sostenibbiltà, ir-rispett għall-istat 
tad-dritt u d-drittijiet tal-bniedem, kemm fi ħdan l-Ewropa kif ukoll madwar id-dinja, u 
għandha l-għan li tilħaq l-SDGs u b'hekk issegwi b'mod naturali l-pjanijiet tal-Unjoni 
Ewropea biex toħloq futur aħjar, aktar b'saħħtu u aktar sostenibbli għall-Ewropa;

C. billi ħafna mill-SDGs u l-169 mira inklużi fl-Aġenda 2030 jikkonċernaw direttament is-
setgħat u r-responsabbiltajiet tal-Unjoni flimkien mal-awtoritajiet nazzjonali, reġjonali u 
lokali, u b'hekk l-implimentazzjoni tagħhom tirrikjedi approċċ li jkun tassew ibbażat fuq 
governanza f'diversi livelli b'involviment attiv u fuq bażi wiesgħa mill-pubbliku, mis-

                                               
1 ĠU C 334, 19.9.2018, p. 151.
2 Testi adottati, P8_TA(2018)0077.



PR\1174284MT.docx 5/10 PE632.977v01-00

MT

soċjetà ċivili u mis-settur privat;

D. billi l-Parlament, il-Kunsill u l-Kunsill Ewropew talbu strateġija komprensiva għall-
implimentazzjoni tal-Aġenda 2030 u ssottolinjaw li din l-istrateġija għandha tinkludi 
skedi ta' żmien, objettivi u miżuri konkreti biex l-Aġenda 2030 tiġi riflessa fil-politiki 
interni u esterni kollha tal-UE; billi l-indikaturi u l-punti ta' riferiment komuni huma 
meħtieġa jkejlu u jimmonitorjaw b'mod sistematiku l-implimentazzjoni ta' tali strateġija 
u jidentifikaw in-nuqqasijiet, kemm fil-preżent kif ukoll fil-ġejjieni;

E. billi skont is-7 Programm ta' Azzjoni Ambjentali (EAP), il-Kummissjoni hija meħtieġa 
tivvaluta l-impatt ambjentali, f'kuntest globali, tal-konsum mill-Unjoni ta' ikel u ta' 
prodotti bażiċi mhux tal-ikel;

F. billi l-finanzjament tal-SDGs jimponi sfida kbira li titlob sħubija globali b'saħħitha u l-
użu tal-forom kollha ta' finanzjament (minn sorsi domestiċi, internazzjonali, pubbliċi, 
privati u innovattivi), kif ukoll mezzi mhux finanzjarji; billi l-finanzjament privat jista' 
jikkomplementa, iżda mhux jissostitwixxi, il-finanzjament pubbliku;

G. billi l-Forum Politiku ta' Livell Għoli tan-Nazzjonijiet Uniti dwar l-Iżvilupp Sostenibbli 
(HLPF) se jiltaqa' fil-livell ta' summit, taħt l-awspiċji tal-Assemblea Ġenerali tan-NU 
f'Settembru 2019, biex jagħti rendikont tal-implimentazzjoni tal-Aġenda 2030 kollha 
kemm hi, u fil-livell ministerjali f'Lulju 2019 biex jeżamina l-progress fir-rigward tal-
SDG 4 (edukazzjoni ta' kwalità), 8 (xogħol deċenti u tkabbir ekonomiku), 10 (tnaqqis 
tal-inugwaljanzi), 13 (azzjoni klimatika), 16 (paċi, ġustizzja u istituzzjonijiet 
b'saħħithom) u 17 (sħubijiet għall-għanijiet);

H. billi l-HLPF jipprovdi spazju xieraq għall-UE u għall-Istati Membri tagħha biex 
jeżaminaw il-progress tagħhom fl-avvanz tal-Aġenda 2030 permezz ta' Reviżjonijiet 
Nazzjonali Volontarji (VNRs); billi dawn il-VNRs kompluti jservu biex jiġi vvalutat il-
progress tal-SDG u jiġu indikati d-diskrepanzi u l-isfidi attwali;

It-tmexxija Ewropea għal valuri universali f'qafas multilaterali għall-bnedmin, il-pjaneta u 
l-prosperità

1. Jenfasizza li l-għan tal-Aġenda 2030 huwa li jinkiseb benessri aħjar għal kulħadd, 
filwaqt li ma jitħalla ħadd barra, u li t-tliet pilastri tal-iżvilupp sostenibbli, (l-iżvilupp 
soċjali, ambjentali u ekonomiku) kif ukoll id-dimensjoni ta' governanza tiegħu, huma 
essenzjali biex jintlaħqu l-Għanijiet ta' Żvilupp Sostenibbli (SDGs); jissottolinja l-fatt li 
l-iżvilupp sostenibbli huwa objettiv fundamentali tal-Unjoni, kif stipulat fl-Artikolu 3(3) 
tat-Trattat dwar l-Unjoni Ewropea (TUE) u għandu jaqdi rwol ċentrali fid-dibattitu dwar 
il-futur tal-Ewropa u n-narrattiva għalih;

2. Jenfasizza li l-Unjoni għandha ġġedded l-impenn tagħha biex tkun l-awtur ewlieni 
globali fl-implimentazzjoni tal-Aġenda 2030 u tal-SDGs, flimkien mal-Istati Membri 
tagħha, f'konformità mal-prinċipju tas-sussidjarjetà u f'kooperazzjoni mill-qrib mas-
sħab internazzjonali tagħha; jissottolinja li l-Aġenda 2030 trid tikkatalizza aktar approċċ 
konġunt bejn l-azzjoni esterna tal-UE u l-politiki l-oħra tagħha u l-koerenza fl-
istrumenti ta' finanzjament kollha tal-Unjoni għal rispons globali u impenn lejn tkabbir 
u żvilupp sostenibbli;

3. Jilqa' l-fatt li l-maġġoranza tal-Istati Membri u tal-pajjiżi sħab barra mill-UE għamlu 
sforzi konsiderevoli biex ifasslu mekkaniżmi u strateġiji għall-implimentazzjoni tal-
SDGs u biex jintegrawhom fil-politiki u fl-oqfsa ta' governanza tagħhom;

4. Jirrikonoxxi l-fatt li fl-2015 il-pajjiżi Ewropej kollha, kemm dawk fl-UE kif ukoll dawk 
barra mill-UE, impenjaw ruħhom għall-Aġenda 2030; jemmen li, fil-kuntest tad-
dibattitu dwar il-futur tal-Ewropa għandu jitqies l-iżvilupp ta' qafas pan-Ewropew għall-
ilħuq tal-SDGs bejn l-Istati Membri tal-UE, l-EEA, il-firmatarji għall-ftehimiet ta' 
assoċjazzjoni tal-UE, il-pajjiżi kandidati tal-UE u, wara l-ħruġ tiegħu, ir-Renju Unit;

It-titjib tal-azzjoni strateġika u konġunta tal-UE lejn l-ilħuq tal-għanijiet globali 

5. Jistieden lill-Kummissjoni tidentifika b'mod ċar id-diskrepanzi li jeżistu fil-politiki 
kollha rilevanti sabiex jiġi vvalutat x'jeħtieġ li jsir sal-2030 fir-rigward tal-politiki, il-
leġiżlazzjoni, il-governanza u l-implimentazzjoni tal-UE u tippreżenta rapport sħiħ dwar 
dawk id-diskrepanzi mingħajr aktar dewmien biex tippreżenta strateġija komprensiva 
qabel it-tmiem tal-2019;

6. Jistieden lill-Kummissjoni tipproponi strateġija tal-UE kumplessiva għall-2030 fir-
rigward tal-implimentazzjoni tal-SDGs, li għandha tintegra dawn l-għanijiet fil-politiki 
u fil-governanza tal-UE, sabiex tissaħħaħ il-kapaċità tal-Unjoni biex tissodisfa l-impenji 
tagħha fir-rigward tal-Aġenda 2030;

7. Itenni t-talba tiegħu biex tinħoloq tali strateġija u jissottolinja l-ħtieġa biex jiġu stabbiliti 
b'mod ċar indikaturi u punti ta' riferiment komuni, analiżi tad-distanza għall-miri u l-
għanijiet, u l-azzjoni u l-mezzi meħtieġa relatati mal-implimentazzjoni; jenfasizza li l-
istrateġija tal-UE għall-2030 għandha tistabbilixxi wkoll meta u kif il-Kummissjoni u l-
koleġiżlatur se jwettqu valutazzjonijiet tal-impatt għas-sostenibbiltà biex il-politiki 
eżistenti jiġu orjentati mill-ġdid u jitfasslu proposti leġiżlattivi, reviżjonijiet ġodda jew 
issir riformulazzjoni tal-leġiżlazzjoni tal-Unjoni;

8. Jenfasizza l-ħtieġa biex ikun hemm identifikazzjoni u differenzjazzjoni ċari tal-livell ta' 
governanza li fih għandhom jiġu implimentati l-miri, filwaqt li jenfasizza li għandu jiġi 
rrispettat il-prinċipju tas-sussidjarjetà;

9. Jissottolinja l-ħtieġa għall-UE biex tiżviluppa qafas ta' monitoraġġ, ta' responsabbiltà u 
ta' reviżjoni integrat u parteċipatorju li jiġbor l-informazzjoni u d-data diżaggregata 
rilevanti fil-livelli nazzjonali u sottonazzjonali, filwaqt li jirrikonoxxi l-fatt li l-Eurostat 
waħdu ma jistax ikopri b'mod komprensiv id-dimensjonijiet kollha tal-progress tal-
SDG, filwaqt li jqis l-effetti kollaterali u l-ħtieġa għal indikaturi li mhumiex ta' natura 
purament ekonomika;

Il-koerenza tal-politika, il-koordinazzjoni u l-integrazzjoni tal-SDGs 

10. Jenfasizza l-importanza ta' koordinazzjoni u kooperazzjoni aħjar bejn il-korpi tat-teħid 
ta' deċiżjonijiet, l-organizzazzjonijiet differenti u l-partijiet ikkonċernati rilevanti u fi 
ħdanhom sabiex tiġi implimentata l-Aġenda 2030 u tinkiseb Koerenza tal-Politika akbar 
għall-Iżvilupp Sostenibbli;

11. Jilqa' l-istabbiliment ta' grupp ta' ħidma dwar l-Aġenda 2030 fil-Kunsill tal-Affarijiet 

Ġenerali; jitlob li jiġu stabbiliti mekkaniżmi ta' koordinazzjoni u ta' kooperazzjoni fir-
rigward tal-SDGs bejn il-Parlament, il-Kunsill u l-Kummissjoni, u li t-tliet 
istituzzjonijiet kollha jinvolvu ruħhom fi pjattaforma futura b'diversi partijiet 
ikkonċernati dwar l-iżvilupp sostenibbli;

12. Jilqa' l-impenn tal-Kummissjoni biex tintegra l-SDGs fl-Aġenda għal 
Regolamentazzjoni Aħjar tagħha u jissottolinja l-potenzjal li l-għodod ta' 
Regolamentazzjoni Aħjar jintużaw b'mod strateġiku sabiex tiġi evalwata l-koerenza tal-
politika tal-UE fir-rigward tal-Aġenda 2030; jistieden lill-Kummissjoni tistabbilixxi 
verifika tal-SDG tal-politiki u l-leġiżlazzjoni ġodda kollha u tiżgura koerenza tal-
politika sħiħa fl-implimentazzjoni tal-SDGs, filwaqt li tippromwovi sinerġiji, tikseb 
kobenefiċċji u tevita l-kompromessi kemm fil-livell tal-Unjoni kif ukoll tal-Istati 
Membri;

13. Jenfasizza r-rwol ta' valutazzjonijiet tal-impatt ex-ante regolari u xierqa; ifakkar fl-
obbligu tat-Trattat biex l-objettivi tal-kooperazzjoni għall-iżvilupp jitqiesu fil-politiki 
kollha li aktarx jaffettwaw lill-pajjiżi fil-fażi ta' żvilupp;

Ir-Reviżjonijiet Nazzjonali Volontarji u r-rapportar tal-UE għall-HLPF 2019

14. Iħeġġeġ lill-Istati Membri jwettqu reviżjonijiet regolari u inklużivi tal-progress u 
jħeġġeġ lil dawk l-Istati Membri li għadhom ma impenjawx ruħhom biex ilestu VNR 
sabiex jagħmlu dan f'konformità mal-Aġenda 2030;

15. Jistieden lill-Kummissjoni twettaq analiżi regolari tal-VNRs tal-Istati Membri sabiex 
jiġu vvalutati l-progress u l-prattiki tajba; jitlob ukoll li ssir analiżi tal-VNRs tal-Pajjiżi 
l-Anqas Żviluppati sabiex jiġu identifikati l-ħtiġijiet, jiġu eliminati d-diskrepanzi u 
jittejbu l-appoġġ u l-kooperazzjoni, u tikkoopera mill-qrib mal-OECD fl-iżvilupp ta' 
mekkaniżmi ta' reviżjoni bejn il-pari għal strateġiji u azzjoni ta' implimentazzjoni tal-
SDG ta' suċċess fil-politiki domestiċi u esterni, u għal monitoraġġ aħjar tal-effetti 
kollaterali esterni negattivi;

16. Jappoġġja bis-sħiħ l-impenn tal-Unjoni biex tlesti reviżjoni volontarja fl-HLPF 
f'konformità mal-Aġenda 2030; jistieden lill-Kummissjoni tippreżenta reviżjoni 
kumplessiva li tirrapporta dwar l-SDGs kollha u fl-oqsma ta' politika kollha koperti mit-
Trattati; jenfasizza li r-rapportar tal-UE, inkluż ir-Rapport Konġunt ta' Sinteżi li jmiss 
dwar l-appoġġ tal-UE fir-rigward tal-pajjiżi fil-fażi tal-iżvilupp, għandu jinkludi analiżi 
tas-sitwazzjoni attwali u tan-nuqqasijiet u d-diskrepanzi li jeżistu bħalissa;

17. Jilqa' r-reviżjoni fil-fond li jmiss tal-SDGs 4 (edukazzjoni ta' kwalità), 8 (xogħol deċenti 
u tkabbir ekonomiku), 10 (tnaqqis tal-inugwaljanzi), 13 (azzjoni klimatika), 16 (paċi, 
ġustizzja u istituzzjonijiet b'saħħithom) u 17 (sħubijiet għall-għanijiet) u jistenna li l-
Unjoni tikkontribwixxi għar-reviżjoni bis-sħiħ;

18. Jenfasizza l-fatt li x-xjenza, it-teknoloġija u l-innovazzjoni huma għodod partikolarment 
importanti għall-implimentazzjoni tal-SDGs; jenfasizza l-ħtieġa għal Orizzont 2020 u 
għall-programmi qafas futuri għar-riċerka biex jintegraw aħjar il-kunċett tal-iżvilupp 
sostenibbli u tal-isfidi tas-soċjetà;

°



PE632.977v01-00 8/10 PR\1174284MT.docx

MT

° °

19. Jagħti istruzzjonijiet lill-President tiegħu biex jgħaddi din ir-riżoluzzjoni lill-Kunsill, 
lill-Kummissjoni, lill-OECD u lin-Nazzjonijiet Uniti.

NOTA SPJEGATTIVA

Fil-livell tan-NU, il-monitoraġġ u r-reviżjoni tal-progress li jkun sar lejn l-ilħuq tal-Għanijiet 
ta' Żvilupp Sostenibbli (SDGs) isiru f'Lulju ta' kull sena fil-Forum Politiku ta' Livell Għoli 
(HLPF), u kull erba' snin fil-livell tal-Kapijiet ta' Stat u ta' Gvern; dan tal-aħħar se jsir għall-
ewwel darba f'Settembru 2019. 

L-Unjoni Ewropea impenjat ruħha li fl-2019 tfassal rapport b'mod konġunt dwar l-isforzi tal-
UE relatati mal-Aġenda, flimkien mar-Reviżjonijiet Nazzjonali Volontarji li kważi l-Istati 
Membri kollha tal-UE wettqu diġà. Dan ir-rapport strateġiku fuq inizjattiva proprja, li għandu 
jitħejja b'mod konġunt mill-Kumitat għall-Iżvilupp u mill-Kumitat għall-Ambjent, is-Saħħa 
Pubblika u s-Sikurezza tal-Ikel huwa maħsub li jikkontribwixxi għall-inventarju tal-UE. 

Ir-rapport se jitfassal kważi erba' snin wara li l-Aġenda 2030 għall-Iżvilupp Sostenibbli ġiet 
adottata solennement mill-Kapijiet ta' Stat u ta' Gvern kollha tal-Istati Membri tan-NU, u 
jsegwi bosta snin ta' negozjati li fihom l-Unjoni Ewropea kellha rwol ewlieni. L-SDGs huma 
innovazzjoni importanti fi ħdan il-multilateraliżmu u s-sistema tan-NU u huma xprun ewlieni 
tar-riforma kontinwa tan-NU u tat-trasformazzjonijiet ewlenin fir-rigward tal-ippjanar tal-
politika fit-tul f'bosta pajjiżi madwar id-dinja. Għall-kuntrarju tal-Għanijiet ta' Żvilupp tal-
Millennju, l-SDGs huma universali, trasversali u interkonnessi. Għalhekk, għall-UE u għall-
Istati Membri tagħha hemm implikazzjonijiet fil-livell Ewropew, nazzjonali, domestiċi, 
reġjonali u lokali kif ukoll implikazzjonijiet internazzjonali. 

L-inizjattiva biex jiġi adottat rapport konġunt tirriżulta mill-fehim li l-Parlament għandu 
jsemma' leħnu fi żmien meta l-kooperazzjoni multilaterali għall-bnedmin, il-pjaneta u l-
prosperità, fir-rigward tal-azzjoni klimatika, is-solidarjetà u l-paċi, ma tistax titqies bħala fatt. 
Il-ħtieġa għal kooperazzjoni aktar mill-qrib bejn iż-żewġ kumitati u involviment akbar tal-
Parlament fl-avvanz tal-Aġenda 2030 fl-Ewropa u lil hinn minnha nħass bil-bosta matul id-
delegazzjoni konġunta ad hoc f'Lulju 2018, biex jieħdu sehem fil-Forum Politiku ta' Livell 
Għoli. 

Dan ir-rapport se jsir fl-aktar ħin opportun minn qatt qabel peress li l-Kummissjoni qed tħejji 
Rapport Konġunt ta' Sinteżi dwar l-appoġġ tal-UE fir-rigward tal-pajjiżi fil-fażi tal-iżvilupp 
biex jimplimentaw l-Aġenda 2030 b'input mill-Istati Membri. Dan se jippermetti wkoll lill-
Parlament jirreaġixxi għad-Dokument ta' Riflessjoni tal-Kummissjoni "Lejn Ewropa 
Sostenibbli sal-2030", fi żmien xieraq għall-Konklużjonijiet tal-Kunsill u tad-diskussjoni li 
jmiss fis-Summit ta' Sibiu tal-mexxejja tal-UE biex jiddiskutu dwar il-Futur tal-Ewropa, li 
huwa skedat għal Mejju 2019. Il-korapporteurs jemmnu li l-SDGs jistgħu u għandhom 
jipprovdu ispirazzjoni u gwida għal dak li l-UE timmira li tikseb u li tiffoka fuqu fis-snin li 
ġejjin. 

Ħafna mill-SDGs u l-169 mira inklużi fl-Aġenda 2030 jikkonċernaw direttament is-setgħat u 
r-responsabbiltajiet tal-Unjoni flimkien mal-awtoritajiet nazzjonali, reġjonali u lokali, u 
b'hekk l-implimentazzjoni tagħhom tirrikjedi governanza f'diversi livelli effettiva. Il-
korapporteurs huma konvinti li approċċ li jkun tassew ibbażat fuq il-governanza f'diversi 
livelli b'involviment attiv u fuq bażi wiesgħa mill-pubbliku, mis-soċjetà ċivili u mis-settur 
privat, huwa meħtieġ għall-implimentazzjoni effettiva tal-SDGs. 

Fir-rigward tal-kamp ta' applikazzjoni, il-korapporteurs jissuġġerixxu li ssir enfasi fuq 
approċċ komprensiv u strateġiku għall-implimentazzjoni tal-SDGs, inklużi koordinazzjoni 
aħjar u governanza konġunta. Ir-rapport tagħna għandu l-għan li jgħin lill-UE timxi fit-triq it-
tajba lejn Strateġija tal-UE kumplessiva għall-2030 fir-rigward tal-implimentazzjoni tal-SDGs 
u li jtejjeb l-integrazzjoni tagħhom fil-politiki u fil-mekkaniżmi ta' governanza tal-UE. Tali 
strateġija Ewropea kumplessiva għall-iżvilupp, ibbażata fuq analiżi tad-diskrepanzi tal-
politika u valutazzjoni tad-distanza għall-miri, għandha tfassal objettivi, miri, indikaturi u 
azzjonijiet konkreti meħtieġa biex jittejbu l-koordinazzjoni tal-politika u l-koerenza tal-
politika għal żvilupp sostenibbli fil-livell Ewropew. Bil-għan li jiġu integrati l-SDGs, il-
korapporteurs jappoġġjaw l-użu strateġiku tal-għodod ta' Regolamentazzjoni Aħjar sabiex tiġi 
evalwata u żgurata l-koerenza tal-politika tal-UE fir-rigward tal-Aġenda 2030 filwaqt li jiġu 
promossi s-sinerġiji, jinkisbu kobenefiċċji u jiġu evitati l-kompromessi, kemm fil-livell tal-
Unjoni kif ukoll tal-Istati Membri. Kwistjonijiet bl-istess importanza li għandhom jiġu koperti 
fir-rapport jirrigwardaw il-kwistjoni ta' kif għandhom jittejbu l-mekkaniżmi ta' monitoraġġ 
xieraq, ta' obbligu ta' rendikont proporzjonat u ta' reviżjoni effettiva, filwaqt li jiġi vvalutat il-
progress li jkun sar.

B'mod partikolari, ir-rapport jixtieq jikkontribwixxi għar-reviżjoni u għar-rapportar li se jsiru 
fl-2019. Dan se jsir fi tliet forom li jeħtieġ li jiġu riflessi: 

 ir-reviżjoni tematika ta' għadd magħżul u limitat ta' SDGs fl-HLPF f'Lulju, jiġifieri r-
reviżjoni tal-SDGs 4 (edukazzjoni ta' kwalità), 8 (xogħol deċenti u tkabbir 
ekonomiku), 10 (tnaqqis tal-inugwaljanzi), 13 (azzjoni klimatika), 16 (paċi, ġustizzja u 
istituzzjonijiet b'saħħithom) u 17 (sħubijiet għall-għanijiet);

 ir-Reviżjonijiet Nazzjonali Volontarji li jipprovdu għodda importanti biex jiġu 
vvalutati l-prattiki tajba u l-progress li jistgħu jiġu vvalutati b'mod aktar sistematiku 
mill-istituzzjonijiet tal-UE;

 ir-rapportar tal-UE dwar l-implimentazzjoni u l-kontribut biex jintlaħqu l-SDGs li se 
jsir din is-sena. 

